
QALB LI TIXBAH LIL TA’ DUN MIKIEL

Disponibbli biex nisimghu 1-Kelma ta’ Alla

Fil-vers tal-Hallelujah ta’ qabel il-Vangelu, il-lettur qal frazi sabiha immens: “Ifthilna galbna,
Mulej, biex nifhmu l-kliem ta’ Ibnek”. Luqa 24:45 jikkummenta dwar Gest flimkien mad-
dixxipli wara li gqam mill-mewt u jghid: “Imbaghad fethilhom mohhhom biex jithmu I-
Iskrittura”. Kemm hu sabih il-Qari tal-lum (Ger 18:1-6; Salm 146; Mt 13:47-53) u kemm hu
adattat ghal din l-okkazjoni tal-Anniversarju mill-Mewt tal-Qaddej ta’ Alla Dun Mikiel
Attard.

L-Ewwel Qari (Ger 18:1-6) beda b’mod qawwi hafna u sabih immens: “Il-Kelma ta’ Alla giet
fuq Geremija”. Mhux Geremija qraha, mhux fittixha, imma 1-Kelma ta’ Alla giet fuqu. Dan
jigri lil kull wiehed u wahda minna kull darba li ahna npoggu lilna nfusna disponibbli billi
nifthu widnejna, mohhna u qalbna biex nisimghu din il-Kelma. Din tigi fugna lkoll.

Alla ma jarminiex

[1-Kelma ta’ Alla sabet il-bejta taghha fil-qalb u I-mohh ta’ Dun Mikiel kif ghamlet fil-profeta
Geremija. Dan imur ghand il-fuhhari mgangal minn din il-Kelma u jarah jahdem. Il-fuhhari,
wagqt li ged jaghgen, ihaddem it-tafal bejn idejh u jaghtih forma. Il-profeta jinduna li meta lill-
fuhhari 1-oggett li ged jaghmel ma jigihx sew, it-tafal ma jarmihx. Anzi, lil dan it-tafal jerga’
jigbru u jipprova jaghtih forma gdida, forsi l-istess forma ta’ qabel jew inkella forma ohra. U
Alla jdur fuq il-profeta Geremija u jghidlu li Hu hekk jaghmel mal-poplu tieghu: qatt ma
jarmi lil ebda bniedem. Hadd ma hu zejjed jew ghar-rimi. Kemm ghandna bzonn nisimghuha
din kultant fil-hajja taghna, b’mod specjali meta nghaddu minn diffikultajiet, meta l-pjanijiet
taghna ma jirnexxux, meta l-forma li rridu naghtu ahna lil hajjitna ma tigix kif nixtequha, ma
ssehhx. Kultant narmu lilna nfusna jew lil dawk li ahna nhobbu ghax forsi m’ghandhomx il-
forma li nixtiequ ahna jew li xtagna ahna ghalihom.

Il-profeta Geremija, permezz ta’ din il-grajja esperjenzali, din il-profezija li tohrog mill-
esperjenza tal-hajja, jghidilna li Alla ma jaghmilx hekk maghna. Ma’ kull wiehed u wahda
minna, jekk il-pjan taghna jew anki jekk il-pjan tieghu ghalina ma jirnexxux, huwa ma
jarminiex, imma jerga’ jipprova jaghtina forma ohra b’idejh, bir-rieda, bl-imhabba, bix-
xewqa u bil-kura tieghu.

Ghal Alla xejn mhu zbaljat

Ghiduli intom jekk dan konniex inhossuh kull darba li niltagghu ma’ Dun Mikiel u
nirrakkontawlu bic¢ca storja ta’ hajjitna! Ghiduli jekk kinitx din tkun l-esperjenza meta
nohorgu minn hdejh wara li nitkellmu mieghu, wara li nxerrdu f’hogru, f’qalbu, f’mohhu I-
inkwiet u l-problemi taghna, il-pjanijiet taghna li ma rnexxewx... jekk konniex nohorgu minn
hdejh b’din is-sensazzjoni li ghal Alla xejn mhu Zejjed, xejn mhu zbaljat, langas id-dnub!
Xejn mhu zbaljat, ghax anki mid-dnub Alla kapaci johrog xi haga sabiha, holgien gdid.
Ghiduli jekk kinitx tkun din l-esperjenza li konna nhossu wara li konna nitkellmu ma’ dan il-
bniedem ta’ Alla, dan il-profeta ta’ Zzmienna, jekk kinitx tkun l-istess sensazzjoni ta’ dak li fuq
ix-xtajta jigbor u jigbed ix-xibka mimlija b’kollox, b’hut tajjeb u b’hut mhux tajjeb, ghax din
hi s-Saltna tas-smewwiet!



Inhobbu lil Alla fuq kollox u fuq kulhadd

Meta tmur fejn Dun Mikiel, ghidli jekk fejnu kontx thoss l-imhabba li Alla ghandu lejn
kulhadd, lejn kull bniedem hu min hu, ghamel x’ghamel, gralu xi gralu! Ghalhekk lil Dun
Mikiel kulhadd kien ifittxu, ghax kulhadd kien ihoss li fil-qalb ta’ Dun Mikiel kien hemm
post ghalih: kien min kien, kienx kriminali jew habsi, kienx bniedem qrib ta’ Alla jew
imbieghed mill-Knisja, kienx bniedem fi Zzwieg regolari jew mhux, kienx f’sahhtu jew marid.
Kulhadd kien ihoss li hemm kantuniera ghalih fil-qalb ta’ Dun Mikiel, ghax il-qalb tieghu
kienet verament xbieha tas-Saltna tas-Smewwiet, tax-xibka li tigbor fiha lil kulhadd. Il-qgalb
ta’ Dun Mikiel kienet xbieha ta’ Alla.

Filwagqt illi llejla ngeddu l-imhabba taghna lejn Alla — ghax l-ewwel u gabel kollox, din hi x-
xewda ta’ Dun Mikiel — ahna u ngeddu x-xewqa taghna li nhobbu lil Alla fug kollox u fuq
kulhadd kif kien ihobbu hu, nitolbu biex il-qalb taghna tkun tixbah ukoll lil dik ta’ Alla u lil
dik ta’ Dun Mikiel. Ejjew illejla naghmlu minn din 1-okkazjoni talba ta’ ringrazzjament ghal
din il-persuna, dan id-don, dan ir-rigal li Huwa ta lilna, lid-Djocesi taghna, lis-sacerdoti, lill-
familji, lill-membri parlamentari, lill-kazini, lill-habsin, lill-ghalliema. Dun Mikiel kellu
kelma ta’ mhabba ghal kulhadd, ghal kull tipologija ta’ nies. Imma huwa ta fuq kollox lil
dawk li jhossuhom l-aktar imwarrba, vulnerabbli, dghajfa, batuti, b’mod specjali lill-morda.

Ejjew noffru din l-Ewkaristija bhala talba lil Alla bl-intercessjoni ta’ Dun Mikiel ghall-
htigijiet, ghax-xewqat, ghat-talbiet li ged ingorru f’qalbna. II-Mulej jiehu hsiebna u jaghtina
qalb li tixbah lil dik tal-Qaddej tieghu Dun Mikiel.



